Galesia 1:1 i Galesia 1:3

Kapya atu ba Pol hato hi

Galesia
Ab0 moy

Pol hato ab0 énték hi hadén avomald évhaviy
takatu ba émo plovins Galesia. Bok hamo haviry
thélé ba hanay WapOmbén anéy AbO Mavi béy
hadéy théld ba intu évhavin Yisu (Ap 16:6; 18:23).
Thélbé bén andy ma mir yé Islael ami ma né loy
buyan.

Havery yam ma 1pé Islael doho élém ma enar
hadéy thélé ek nebalor) Mose anény abd balabuy
loy) 16k nengothe inin) kupik étdm 1é Islael ek nim-
bitak théthony énjék Wapdmbén ma. Pol halano abo
én, ma hato kapya énték nena né takatu ba évhaviy
Yisu Kilisi ma Wapombéy halam i nena 1)é théthon.
Ma né takatu ba esopa balabur iyom min hatém
nimbitak théthoy ami.

Hato hadén 53 AD la.

Pol hév lamavi

1Ya ma aposel Pol. Avomal6 la min elam ya ek
yandum ku énték ami 10k mir) anydéla hév ku énték
hadén ya ami. Yisu Kilisilo Kamik Wap&mbér thai
da év ku énték hadén ya, Opatu ba hik Yisu Kilisi
lin hék nama. 2 Ya 16k aiyar thél6 aév kapya énték
hadén mol6 avomald 6doy takatu ba 6évhaviy) 6mod
malak 16 nenanena anéy plovins Galesia.

3 Alaldanin) Kamik Wapdmbér 16k Anyd Béy Yisu
Kilisi néném iniry) wapom 10k labali éndén molo.

4 *Alaldaniny Kamik Wapdmbéy anéy lahavin ba
Kilisi hév yanida ek ném alaldo sa ek ném kam-
bom vé 16k epole kambom bodl6y énték anén yak
takatu ba havalor alal6 loy) vé. 5> Aéy ba nambd
Kamik WapOmbén anén athén lokmarngin étom wak
ndmbéy intu sapéy. Avanon!

Ab6 Mavi ma dontom iyom

6 Ya kap6l6n hasory kambom nena kether oyary
molo hathak Yisu Kilisi anén wapom ma 1ék molo
osopa abo yanda. 7 *Ma dontom abd &y ma mir
WapOmbéy anén abé ami. Yakd anyd doho 1ék
nendela molénim auk ba nindum ek ninduviy
Kilisi anén Abd Mavi. 8 *Odand! Yéloda anarn abd
yarda mena agnela la anéy malak lery hanar abo
yarda hadén mold ba mirn hatom Abo Mavi sébok
ba yél6 anar) hadén molo ami, ény ma tem yandam
Wap0Ombén ek imbulin 6pén. 9Bok yéld anar hadérn
molo yov ma 1ék yahanar hathak lonb6. Any0 late
hanan Ab6 Mavi hadéyn mol6 ba min hatom atu
ba bék owa anép yél6 ami, éy ma tem yandam
Wapbmbéy ek imbulir 6pén.

10*Ba yahanar ab0 én ek yandok avomald lenin
16k WapOmbén la e? Mena yahadum ek avomald
négé ya nena mavi e? Yahanar abd éy ba hatom
sébok atu ba yahadum ku ek avOmald négé ba
nebam ya, én ma ya miy Kilisi anéy any0 ku te ami.

Pol hanan anéy ku lavory

* 1:4: Gal2:20 T 1:7: Ap15:1,24 T 1:8: 1Ko16:22 T 1:10:
1Te 2:4

1112 * Ajyar théld, yalenhavir) moldé noyala nena
Ab06 Mavi atu ba yahanar hadén moélo, éy ma Yisu
Kilisi da hik thd hadén ya. Ma mir anyola hanar
mena yahawa hék any6la anéy auk 10k mir) anyo0la
haddy ya hathak abd én ami. Milok.

13 *M616 bok oland hathak yenarn bok lo log
sébok ba yahasopa Islael iniy abd balabuy, ba
yahév vovay bén hadén WapOombén anén avomalod
évhavin) ba yahabuliy) i. 14 *Ma ya l6klokwar) ek
yasopa bumalé inir) bok lo lor) ba yahatitiy) Mose
anéy balabur aleba yenar auk hamén ek apenena

muk Islael vi iniyj. 1517 *Ma dontom Wapdmbérn
da hadum ba hik nakadur tho hadéy ya ek yanarn
Ab0O Mavi esak nakadurn béy éndén avomald loy
buyarn. Sébok ba yahamin wakatik kapo denarn,
ma bok habi bar hayd hék ya 16k halam ya yov
hathak anény wapém. Ba intu yaha Alebia vém
ma yahavohalém Damaskas hathak lonbo. Miy ya-
hanar hik anydla liy) 10k yaha Jelusalem ek yangé
aposel takatu ba ibitak émoy ek ya ami.

18 *Sondabén lokwanld hale ba hi, &y ma yaha
daku Jelusalem ek yanar abd imbiry Pita. Ma
yahamo havirn yani hatdom wak laumir ba laba-
henvi. 19 Ma dontom mirn yahayé aposel vi ami
ma yahayé Jems iyom, Yisu yar) molok. 20 Ba intu
abo énték ba yahato hadén mol16, ma yahanar ab6
avanodn haminp) Wapdmbén ma. Ma mir abOyar
ami. 21*Vém ma yaha plovins Silia lo Silisia. 22 Ma
avimald 0doy takatu ba évhavin Yisu Kilisi émo

* 11142 Mat16:17 T 1:13: Ap &3 1:14: Ap 22:3
* 1:15417: Ais49:1;Gal2:7 ¢ 1:18: Ap9:2627  1:21: Ap
9:30

Judia éthdy ya palinp. 23 Thélo eland abd takatu
ba avOmal0 vi enar) hathak ya iyom nena, “Sébok
ma Opén hév vovary) hadény alalé ba habuliyy abd
évhavin). Ma doytom 1€k hanar) ab0 én bén.” 24 Ma
avOmal6 takén éyé yenar ku ba ébd WapOmbéy
anén athén.

2

Aposel élok hathak Pol anén ku

12 *Sondabéy hatdém 14 hale ba hi yov ma
WapOmbéy mirn hik anéy lahavin tho ek yana
Jelusalem. Aéy ba yahavoha daku hathak lonbod.
Ma Banabas hi haviy) ya ma yahawa Titi havir.
Ma yahalam avOmald évhaviy inin né bénbén ba
yél6 amo unyak kapd ma yahanar) yenar ku lavén
hathak Wapdmbén anén Ab6 Mavi atu ba yahév
hadén avomald loy buyar) ek yélo sapén kapolonin
dontom ek ku &y injik andy. 3 Né bépbéy takén
elan6 yenar abo baleninmavi hathak ma mir enar
nena yélo nangothe Titi any0 Glik atu anéy kupik
ami. 4 *Ku éy anéy 6doy nena sébdk ba aiyarn doho
atu ba esopa ab0 yanda ivury iniy) auk ma ibitak
éy0 yélo kapo ba élém ek neyala yéloaniy auk esak
Yisu Kilisi 10k aisé ba balabur nengothe kupik mir
havalor) alald lor) hathak lonbo ami. Yakd iniry auk
én embaloy) alalo loy) ba namé balabur) vibirn) esak
lopb6. >Ma yéld min alék hathak né éy ininy auk
neygothe Titi anén kupik ami, ma milok ek Abd
Mavi éy anéy andy injik imin) molo.

6 Ma dontom 1é bépbéy takéy mir) eyabirn yenar
auk ami. Moldda obam théloé nena 1é bénbén ma

* 212: Ap15:2 T 2:4: Gal1:7;5:1,13

doytom WapOmbéy mirn hayé ndmkama takatu ba
hék loy yaing ami. Aép ba yada yenarn auk nena
théld ma rjé bénbén, &y ma ndm oyar). 7 *Né bénbén
takén éyé nena WapOmbény bok hév ku yanar) anén
Abd Mavi bén éndén avomald loy buyan hatom
hév ku hadéy Pita ek enar éndén avomalo Islael.
8 WapOmbén hév 16klokwar) éy hadéy Pita ek indum
ku aposel ém6 avOomal6 Islael malévoy. Ma hév
16klokwar) hadéy ya aéyiyom ek yandum ku aposel
émod avOmal0 lory) buyan) malévoy. 9 Jems lo Pita
ma Jon né takatu ba mo6lo dyé hatdom né bénbéy,
thél6 takén éyé nena WapOmbén hév anén wapom
ek yandum ku éy imbirn. Ba intu ekam yai 16k
Banabas ma ewa yai hatom inir) iviyar) ek nandum
ku ém6 avOmal6 lory buyan malévéy ma théloda
nindum ku némd avomald Islael malévoy. 10 *Ma
théldo év abd dontom iyom hadén yai ek naném
avOmal0 sawa takatu ba évhavir sa. Ku éybok haliy
ya b6 ba hapovir ya ek yandum.

Pol hanan Pita anéy kambom béy
11 Sébok atu ba yahamoé Antiok ma Pita hayd
ba yai amo6 vém ma hadum kambom te. Yahayé
ma yahathan yani nena, 12 *“O ma any6 hothak
hoan ném havir) avdmald lor) buyar takatu ba mir
engothe iniy kupik ami ma évhaviny Yisu Kilisi. Ma
dontom Jems anéy yé ku takatu ba evaloy auk
nengothe kupik loy éyd, ma hoékoé ba hopodlik 16k
hoévolin domim ek avomald lor) buyar takén. 13 Ma
aném auk 10kbar) éy havov avomald évhavir vi anéy

Islael aleba havdv Banabas havirn).”

* 270 Ap22:21 T 2:10: Ap11:2930  * 2:12: Ap11:3

14Yahayé nena 1€k etak Ab6 Mavi anéy lorjondé
ba every mayaliv, &y ma yahamirn piklévoy ma
yahanar) Pita béy nena, “O ma anyo Islael te ma
dontom lék hoyo lory énték mon ma hotak avomald
Islael ininp kobom ba hoarn) ndm mayaliv haviy
avomal0 lon) buyar. Ma dontom lék huik auk éy
liliy ba hudum ek osopa Mose anép balabur esak
lonbd ba hopodlik hathak avomald loy) buyar) takén.
Aisé, hudum ek 0p6vin) avbmal6 lor buyar) ek ne-
sopa Mose anéy ab0 balabury) e?”

Opatu ba hévhavin Yisu ma anyé théthoy
15 Yéloaniny wakatik lo wakamik ma avOmald
Islael ba yél6 ma mir abitak anénp avémal6 loy

buyar takatu ba elam nena né daluk ami. 16 *Ma
yél6 ayala nena Opatu ba hévhaviy Yisu Kilisi, ma
WapOmbéy halam yani nena any0 théthdy. Ma
Opatu ba hasopa Mose anéy abo balabury), yani ma
mi. Ma yél6 bok abitak théthon hatdom avomald loy
buyar hathak ale kap0l0yiy lilin) ba aévhavin) Yisu
Kilisi. Ma min hathak abo balabur ami ek malé
nena ab6 balaburn min hatom indum ba anyola
imbitak théth6ny ami.

17 Ma dongtom anydla hanary nena balabun ma
ndm oyan ma évhaviyy iyom intu ném andy ba
hadum mayaliv, éy ma avomald tem négé Kilisi
étdm kambom anéy alar. £y ma auk lokbar) andy)!
18 Yahavolir) yadomir) ek ab6 balabur) ma dontom
haver) yam ma yahik auk éy lilir) ba yahayé nena
balabury ma 18k ndmbén ba yahasopa. En ma
hik tho nena ya ma any6 yahabulin) ab6 balabur.

* 2:16: Ap 15:10-11; Lom 3:20-28; Gal 3:11

19 Lok ab6 balabuy épy hik ya vono ek batu yamo
16kmala imbin) Wapdmbeén. 20 *Bok ik yai 16k Kilisi
vOno hathak alovalanaysiy. Yada ma mir yahamo
16kmala hathak loyb6 ami. Ma dontom Kilisi da 1&k
hamo 16kmala hamo yakap6lon. LoOkmala én intu
hamo yalenvinkupik hatdm yahévhaviy) Wapombér
Nakadur, 6patu ba lahavin ya ba hév i ek ném ya
sa. 21 Avdbmal6 doho enar nena yahanar abdma
hathak abo balabur) 16k yahavolin) yadémirn) hadén
WapOmbéy anény wapdm. Ma doyptom mirn ya-
hadum aén ami. Abd balabury) hadum ba alald
abitak théthoy hék WapOombén ma, éy ma Kilisi
anéy nama lék habitak hatom ndom oyarn.

3

Kobom nasopa balabun 10k évhavin

1 Galesia mo6l6 avOmald molo. Ya bok yahik
Yisu Kilisi tho hadén mol6 yov hatom 1€k molo
Oyé éthOkwén hamirn alovalayaysiy ba opalé
intu halela mo6lénim auk? 2 Yalenhaviry yandano
molonim auk. Mol6 bok osopa balabuy ba owa
Lovak Mathern? Mena olan6 Abé Mavilék 6évhaviy
ba intu owa Lovak Mather) éy? 3 Mo6l6 molo e?
Lovak Mathery bok hadum ku ba bok 6évhaviy
yov. Ma doytom molo osor nena miy 0y0 uylov
ami denar ba intu owa loklokwar) hék balabur) ek
ungwik ku &y day sir) e? 4 Aéy ba malaiy takatu ba
bok 6pOdm hék 6évhaviry &y ma ném oyar) e? Yakod
andy én la. 5 MolI6 othak osopa abd balabuy ba
intu WapOmbéy hév Lovak Mathery 10k hadum
ndmbithi hék molé malévoy e? Mi. Hév hathak

* 2:20: Gall:4

olan6 Ab6 Mavi ba 6évhavir. ¢ M0616 lemimimbi
esak Ablaham. Bok eto nena,
“Ablaham hévhavir) WapOmbén anéy abo ba intu
halam yani nena any6 théth6n.” Mobn Anody
15:6
7 Ba intu noyala nena né takatu ba évhaviy iyom
intu Wapbmbén hayé thélo hatom Ablaham nali.
8 *WapOmbén anén kapya hanar nena avomald
lony) buyar tem nénémimbin) ba Wapombén endam
i nena 1é théthéy hatébm bok hanar Ab6 Mavi éy
bén hadén Ablaham nena,
“Esak o iyom ma avomald lodonlodéy anéy loy
buyar tem neja mek mavi.” Moy Anoéy 12:3
9 Ablaham ma 6patu ba b6k hévhavinp ba intu
WapOmbéy hadum mavi hadéy yani. Ma avimald
takatu ba évhaviry ma tem indum mavi éndéniétdm
b6k hadum hadéy Ablaham.

10* Avomald takatu ba esor) nena esopa balabur
ma tem nimbitak théthoy énjék WapOombén ma 1ék
émo malairn bén kapd yov. Hatdom bok eto nena,
“AvOmald takatu ba év yak hathak ab6 balabuy

bute 16k mirn esopa balabury takatu ba bok
eto hék kapya balaburn dedaury mavi ami
ma lék émo malair) bén kap6 yov.” Lo 27:26
11*Ma buyarn hanar nena,
“AvOmal6 takatu ba évhaviy intu ibitak théthon ba
tem neja lokmala.” Habakuk 2:4
Aén ba auk énték 1k habitak yair) yov nena abo
balabur min hatom indum ba avOmald nimbitak

* 3.8 Stt18:18:22:18;:Lom 4:316  3:10: Lo27:26  3:11:
Gal 2:16

théthdoy ami. Milék. 12 Ma bok eto hathak ab6

balaburg nena,

“Any6 hasopa abo balabur sapén,

éy ma balabur) hadum ba 6péy tem enja 16kmala.”
Wok Plis 18:5

Aén ba évhavir) mir) hamo balabur éy kap6 ami.

13*Lok eto abd buyar nena,

“WapOmbéy tem imbulin né takatu ba éthdokwén
hamir alovalayarsirn.” Lo21:23

Ma WapOmbény habuliy Kilisi ba intu hév alald

vuli hék balabur) anéy vovary 14 ek avomal6 loy

buyarn tem nénémimbir Yisu Kilisi imbir) ba neja

Lovak Mather atu ba bok habutiy) ab6é hathak ek

thélo neja mek mavi takatu ba Wapombér bok hév

hadén Ablaham 10k anéy nali.

Wapo6mbén anéy tabo 1ok balabun

15 Aiyary) théld, molo 1ék oyala alaldaniyy kobom
katd. Avak tabé ma hatom naném vé, e? Mena
hatdm nambak tabd yar) imbir e? 16 *Wapombén
bok havak ab6 havir) Ablaham 16k anéy sulukmuk
yOv. Ma mirn) hanarn hathak su lukmuk 16ktho ami.
Hanar hathak donptom iyom. Su lukmuk éy intu
Kilisi.
17*Aény ba WapOdmbeén havak tabd havin Ablaham.
Ma sondabéy hatdm 430 hale ba hi ma abd bal-
abun hayo. Baintu balabur atuba haver yam mir
hatom edabén Wapdmbén anéy abd atu vé ami.
Bokhavak yov haviry Ablaham baloklokwar ba mir
hatdm ném vé ami. 18 *“Wapdmbén hév anény wapom
bahavaktabd ba hévanéylamavi hadéy Ablaham

* 3:13: L027:26;Lom8:3 * 3:16: Stt12:7:13:15;24:7  3:A7:
Kis12:40  3:18: Lom 4:14

ma mir hév hathak balabur ami. Ba intu balabuy
havatho lamavi éy lor), éy ma tem ném tabd én vé.

19 *Ma hév balabuy eka? Avomald idum kam-
bom ba intu hév balabur) halém ek injik inir) kam-
bom tho endeba Kilisi imbitak am, Ablaham anén
sulukmuk atu ba Wapombén havak abd hathak ek
€lém. Arela év hadén Mose ma Mose hi hév hadéy
avomald. 20 Mose hamir malévoy ek avomal6 Islael
ma WapOmbérn. Ma dontom Wapbmbéyn ma dortom
iyom ma yanida intu havak ab6 havir) Ablaham,
ma min hév hadéy anyola yar) ba hi hév ami.

21 *Abd balabury 16k evak tabd evaki vose e?
Mi. Balabun hatdbm ném lO6kmala, éy ma tem
nambitak théthon esak balabuy. 22 Ma doptom
mi. WapOmbén anén abd hanar nena avomald pik
sapén idum kambom ba hatém émé koladoény te
ek injik inir) kambom thd endeba nede kapdldyiy
lilin ba nénémimbin Yisu Kilisi ek neja leninmavi
sébok ba WapOombény havak ab6 hathak.

23*38bok ma alald mir aévhavi) ami ba intu abd
balabur hatém alar ek injik Kilisi tho éndér alald
endeba nanémimbir yani am. 24 *Ab6 balabur ma
hatom kamik atu ba hayabir) alalé ek nanémimbir
Kilisi endeba nambitak théthéy am. 25 Ma lonjondé
évhavin) 1€k hayd ybov ba intu abé balaburn miy
hayabir alalé hathak lonb6 ami.

Né évhavin intu Wapombén nali

26-27*M 010 6évhavir) Yisu Kilisi ba intu ithik mo1d

ma Kilisi ma hatom kwév atu ba ik hathak mol6

* 3:19: Ap 7:38; Lom 5:20 * 3:21: Lom 8:2-4 * 3:23: Gal
43 ¥ 3:224: Lom10:4 * 3:26-27: Jon 1:12; Lom 6:3

ba mol6 16k Kilisi 1ék ubitak dontom. Ba intu 1ék
ubitak Wapdmbéy nali. 28 *Aén ba mold6 ma lék
0doy te iyom. Ma min nosory nena mold ma né
Islael mena né Glik la ami. Lok mir nosor nena
mol6 ma né udum ku hamoé alar) vibiy) mena molo
né 10k alansi mi ami. Ma min nosor) nena molo
any0 mena avi ami. Milok. 29 *M616 ma Kilisi anén
ba intu mo16 ma Ablaham anéy limi takatu ba tem
nojaleninmavi takatuba Wap6mbén bok havak abd
yOv ek ném éndén yani.

1 Yenarn abd ma aénték. Okna te lambé anépy
ndmkama ma nakadur anéyp ma doytom tem mir)
enja kethery ami. Yani ma alar) ma dontom okna
denary ba intu tem émo étOm Opatu ba hadum ku
hamo alay vibiry) vémam. 2 Yani hamd pé takatu
ba eyabiy yani vibiy) ma miy hatdbm enja anéry
ndmkama sapén ami endeba éyd waklavoy atu ba
lambo hatak am. 3 *Ma yél6 Islael ma aéy iyom.
Yél6 ma hatom okna atu ba balabur havalor lory

denarn 4 *endeba Wapdmbén etak anén waklavon
atu ba ném Nakadur élém am. Avi havathu yani
ba habitak any6 ba hamd balabuy) vibir) > ek ném
yél6 avOmena seka takatu ba amo balabuy) vibir vé
ek nambitak Wapdmbéy anéy nali anody.

6 *Ma mold avomald loy buyan lék ubitak
Wap0Ombéy anéy nali haviy). Ba intu WapOmbér
hév Nakadurn anén Lovak Mathery halém hamo
alaldanin) kapo0loyiny 16k Lovak Mathery ény hadum

* 3:28: Lom10:12  3:29: Lom4:13  4:3: Kol2:20  4:4:
Jon 1:12-14; Lom 1:3 * 4:6: Lom 8:15-17

ba alalé alam kaék nena, “Aba wakamik.”™ 7 Aéy
ba mo0l16 ma nali ma mir hatom né idum ku hamo
alansi vibin) hathak lonbd ami. Ba intu WapOmbéy
hadum ba tem noja némkama mavi étom nali ethak
ewa.

Pol lamalain ek avomald Galesia

8 Sébok atu ba mirn oyala Wapdmbérn ami, ép ma
1gbkba hamo hatdom moldnim alar. Ngbkba takén
ma mirn wapOdmbén andny ami. 910 *Ma lék mold
osopa WapOmbéy. Ma dontom WapOmbéy da anéy
kunena b6k havov mol6 vé ba lék ubitak yani anér
ma min moéléda unim auk ami. Ma aisé ka mold
osopa Mose anén balabuy hathak lonb6? Aydy
lukmuk 16k ku kapo 16k sondabéy iniy balabur ma
énték osopa denarn. Ku takép ma pulusikna 16k
vaunena ma doytom havév molo halehi bumalo
inin) auk pik hathak lopbd. Ba lemimhavin ném
takén imbitak molonim alar) esak lonbo e? Moéloda.
11Yalen hik ya hathak mo616. Yakd ku taksébok ba
yahadum ma 1ék hév yak ba mir hik anéy ami.

12 Aiyar théld, bok yahabitak hatom mo6l6 ma
yahatak avOmald Islael iniry balabury. Ba intu
yahalar hadén moél6 ek numbitak étdm ya. Sébok
ma mir 6d6 ya ami. 13 Mo616 oyala nena yahapom
lijin ma yahathdk ba yahanany WapOombérn anén
Ab6 Mavi méy andy hadéy mol6. 14 Lijin) éy hév
malain) hadény mol6 ma doytom owa ya thé hatdém
owa WapOmbén anéy anela te mena Yisu Kilisi da
la th6. Ma miy 0voOlin domim 16k 0pOlik hathak
ya ami. 15 Yahayala katdé nena mo616 hatom nombi

* a6 “Aba” ép ma abd Alam ba anéy 6déy nena ‘kamik’.
* 4:9-10: Lom 14:5; Kol 2:16

malemim daluk vé ba noném éndén ya. Lemim-
mavi ey 1ék hasdv ba hi ésé? 16 Yahanan abo
avanody hadén molo ma 6podlik hathak ya eka?

17 Né takén maleninkilik ek mo6l6 nopdlik esak
ya ma lemimimbir i. Ma mir idum aérn ek molo
nopOm ndmla mavi énjék i ami. 18 Avomald ethak
év leyinmavi hadéy yé loy buyarn, éy ma mavi.
Ma doytom mir) yahamo havin mol6 ami, ma aisé
ka mol16 uluvinyy ku éy ma 6év lemimmavi hadér
né auk kambom takén? 19 Yenar) avOmena anon,
ya hatdm avi atu ba hawa vovarn hathak lonbo
ek embathu endeba Kilisi ém6 mold6 kapolomim
am. 20 Molonim auk haliny ya ba intu yalenhaviy
yasok yamo imbin mol6 ek yatak ab6 10klokwary ma
yanar) abo labali iyom.

Abo lon kapo hathak Sela lo Haga
21M616 takatu ba udum ek nd6md Mose anér abd
balabur) vibiy) ma yahadum ek yanar) injik molo
lin nena, “M0dl6 oyala ab6 balabuy anéy lon6ndé
anén dar sapéy e?” 22 *Eto nena Ablaham habi
okna ju vé. Ma yanavi Sala da havathu yar, yani
ma alan) mi. Ma avi ku Haga havathu yar), yani

ma avi 16k alan. 23 *Ma Haga havathu nakaduy
hathak yé pik inir loyjé6ndé. Ma Sala ma havathu
hathak Wap6mbén bok havak ab6 havir) Ablaham
yow.

24-25 Avi ju énték ma abo loy kap6 hathak ik tab6
lokwanju tho. Tabd yar ma evak hék dum Sainai
hamo loy Alebia kapd. Haga ma hatom tabo atu
ba havathu nali ba idum ku émo alaysi vibir). Ma

* 4:22: Stt16:15:21:2  © 4:23: Lom 9:7-9

avOmalo Islael takatu ba émo Jelusalem, thélé émo
balabuy vibiy) hatom né 10k alansi takén. Aép ba
tabd én ma Haga ma Haga éy ma malak Jelusalem
b616y énték.

26 *Ma tabd yar ma avi atu ba alan mi, ey ma
Jelusalem atu ba hamo malak lery ma yani mir
hadum ku hamo alar vibiy ami. Yani ma alal6anir
wakatik. 27Hatom bok eto nena,

“0 avi yamu, mir) howa avOimena ami,
Omo 16k lemmavi.
Ma o avi atu ba miny howa vovay ek ombathu
avOmena ami,
ném yer) 16k lemmavi 16k 1810,
ek malé nena o avi yamu, nalumi 1ék bén anoy
hamon ek avilék anyo atu.” Aisaia 54:1

28 *Ajyar) théld, Wapdmbén havak abd ba Aisak
habitak. Mamo616 1ék ubitak aén iyom. 29*Ma okna
yay atu ba habitak hathak né pik inin lorondé
hév vovarn hadéy yay atu ba evathu hathak Lo-
vak Mather. Lék énték aép iyom. 30 Ma dontom
WapOmbéy anén kapya hanar aisé?

“Nakadury yay atu ba taléboé ma alay mi tem enja
lambé anéy ndmkama.

Ma yay) atu ba talébé hamo alar vibir) ma mi.

Ba intu ném avi éy 16k anén nakadur) vé.” Mon
Anodn 21:10

31 Aéy ba aiyan thélo, alalé ma avi alay atu anéy

nali. Ma mir) avilok alaysi anéy nali ami.

* 4:26: Hib 12:22; ALK 21:2,10  * 4:28:  Stt 15:4-5; Lom 9:7
* 4:29: stt21:9



Galesia 5:1 b:4%4 Galesia 5:10

S

Kilisi hév alal6 vé hék balabun

1 Kilisi hév alal6 vé hék balabuy ek balabur
miy eyabir alalé ami. Aén ba numir l6klokwar)
ek balabuy mir imbitak alal6anir) alar esak loybd
ami.

2 Nodan6! Ya Pol yahanany hadép mol6 nena
nongothe unim kupik, éy ma Kilisi anéy ku tem
imbitak étdm ném oyarn. 3 Ma yahanarn hathak
lonbd nena opaléla takatu ba engothe inin kupik,
ma balabur anéy ku min) hama ami ma l6kmala
denar ek nesopa 16kthd. 4 Aéy ba 6patu ba hasopa
balabury ek imbitak théthoy, éy ma hatom hadabér
yanida kisi hék Kilisi anéy wapom. Lok hév yanida
vé hék Kilisi. 5 Ma dontom Lovak Mather) hadum
ba alalo aévhaviyy ba apoviy théthdy atu ba aév
malenin hathak ek élém. 6 *Engothe kupik mena
mir engothe kupik amima alalo takatu ba aévhaviy
Yisu Kilisi ayé nena ndom oyar). Evhaviy ma ndmbén
ba hik anéy anody ma lerjinhavir) avomald vi.

7Séb0k ma mol6 olanvin) mavi. Ma opalé intu lék
hathale mol16 tho ba 6év yak hathak ab6 avanon?
8 Auk én min halém anény Opatu ba halam molo
ami. 9*Yis dokte iyom hatdm idum polom isir) bén.
10 *Ma dontom yahayala nena molé ma Anyd Bén
anép avomald ba tem mirn nobaloy auk yar ami.
Ma opalé atu ba habuliny mélénim auk tem enja
anén vuli.

* 5:6: 1K07:19: Gal6:15  5:9: 1K05:6  5:10: 2Ko11:15;
Gal1:7

11 Aiyar thélo, avomald doho esory nena yaha-
vatho auk nengothe kupik lory hatdom sébok ba ya-
hasopa abd balabuy. Ma dontom yahavatho auk
nerngothe kupik loy), én ma tem mir) avomalo takérn
nesar) ya ami. Lok yahalbk ek nengothe kupik,
én ma yahév alovalanaysiny) atu ba avomal6 épolik
hathak vé. 12 Ma né takatu ba ibulip mél6nim
auk, éy ma mavi ek neygothe ininy kupik 16k nimbi
thalok vé imbin!

13*Yenar aiyar théld, Wapdmbén halam mold ba
hapole mol6 vé hék abd balabur anéy ku. Balabuy
miy hayabin) mo616 hathak loyb6 ami ba intu miry
nodenu kap6ldomim bo esak lonbd ami. Mi. Lemim-
imbirn avomald vi ba néném i sa. 14 *Balabur sapén
anén 6déy ma dontom iyom nena,

“Lemimbir any0 yay étdm lemhavin oda.” Wok
Plis 19:18

15M616 hatdém avur) yatap ba othar) am mayaliv ba

intu noyabin) am. Yakd moéldda numbulirn am.

Lovak Mathen anény lonondé

16 Yahanan nena nosopa Lovak Mathen ek
lemvimkupik anéy thethanak mir imbi alak imir
mold ami. 17 *Kap6lonin bd hapdlik ek Lovak
Mather anén auk ma Lovak Mathery hapdlik ek
kapdloyin bo anéy thethanak. Nom ju &y ethak ik i
aleba m616 mir hatdém nundum ku mavi takatu ba
mol6 lemimhavin ek nundum ami. 18 Ma dontom
mold 1ék osopa Lovak Mather anéy abd ba intu
miy 6m6 abé balabuy vibin) ami.

19 *Kapoloyin bd anéy bok lo loy atu ba havov

* 5:13: 1Pi2:16 T 5:14: Lom13:9  5:17: Lom 7:15-23
* 5:19: 1Ko 6:9-10

avOmald ma aénték. Sek waliliy) 16k anyo lo avi
maleninkilik ek ima kobom mamalomaloma 2016k
év yer) hadén ngdkba 10k éboOk sinir) ma ik vovak ba
leyjinmanir) 16k kap0loyiy) kambom ba ethar i ma
leyindan ba idum paloy 16k enar abd 16k vovak
ek nembak i vose. 21 Ma maleninkilik hathak
ndmkama 16k inum wair ba molo ma ébo6i ba elam
kaék mayaliv 16k idum kambom lomaloma havir.
NOm takéy bok yahanar hadénmélo yov, malékya-
hanar hathak lonb6 nena avémald takatu ba idum
aén tem min hatom nimbitak néyd0 WapOmbeéy
anéy lory 10klinyak kap6é ami. Mi andy.

22 Ma doytom Lovak Mather) anén bok lo lor) atu
ba hik an6y ma aénték. Leninhavir) i 10k leyjinmavi
havir) i ma émd yO6hdOkna 10k ém6 malinyad ma
év avOomal0d vi sa 10k idum mavi hadén i ma émo
batoy oyan 23 16k etauviy i ma ipuki lon. Ma
balabur] la mir hék kobom takénték éy loy) siryy ami.
24 *Ma Yisu Kilisi anén avémald bok ik kap0loyir
b6 10k thethanak takatu ba habi alak hamir i
vOon6 hathak alovalanargsin. 25 Lovak Mather 1€k

hayabir) alald ba intu nasopa vangwam. 26 *Ma mir
alalé namb6i 16k nambi anyd yar) la ek injik vovak
ma leyindar ami.

6

Kobom mavi anén 6doy
1*Aiyar) théld, molonim anyd hévhavin te hadum
kambom, éy ma molo6 takatu ba osopa Lovak
Mather nonarn abd yad ek ndobdv yani émboOlém

* 5:24: Lom6:6;Kol3:5  5:26: Plp2:3  6:1: Mat18:15

esak loyb6. Ma oyabin o ek miny émbov 0 ami.
2 *N6ném avomald takatu ba ewa malain sa. Ep
ma hatom hosopa Kilisi anéy balabuy. 3 Alald
16kth6 ma né athép mi. Ba intu any0 te hasory
nenayanianyo 10k athén bén, én ma hasau yanida.
4 Anyd tomtom nés6i ba neya ek leninmavi esak
inin kobom ma mirn netatale any6 viami. 5 *Aénba
moldda tomtom noja unim vak atu ba Wapombér
hév hadéy o.

6 *Ma nungwik aném ndémkama mavi sam éndén
kéddnywaga takatu ba édoy moélo hathak Wapombér
anén abo.

7 *NoOm aléla takatu ba ovatho halok unim ku
intu tem nodav. Ba intu mirn nosor) nena hatém
nosau Wapdmbén esak ndmla ami. Mi anén. 8 Ma
Opatu ba hapaliv kapdlényin) bd anén vék ma tem
enja anény andy ma nama. Ma Opatu ba hapaliv
Lovak Mathey anény vék ma tem enja anén anor
ma lokmala atu ba ém6 étdm wak ndmbén intu
sapérn. 9 Alalo nandum ku l6klokwar) ma mir) natak
ku takén ami ek naja anéy an6n mavi éndén anér
waklavoy. Ba intu alalé mirn kap0loyin egiap ek
nandum mavi lomaloma ami. 19 Aép ba alald
napoOpék i ek nandum kobom mavi éndén avomald
sapép. Ma nandum kobom ép mathalaler éndéy
0don takatu ba évhavir.

Aboé anéy dan
11M06106 Oyé abb anéy dar) énték ba eto béybén ma
yahato hathak yada yabaher.

* 6:2: Lom 151 © 6:5: Lom 14:12  6:6: 1Ko 9:11,14
* 6:7: Lom8:13

12 Né takén éko ek neja vovar esak Kilisi anéy
alovalayaysin). Ba intu eyanda molo ek noygothe
unim kupik ek théld némboi esak ndmkama takatu
ba hamo yaiyn iyom. 13 Né takatu ba él6k hathak
auk nengothe kupik, ma théldéda mir esopa bal-
abuy 10kthé ami. Ma dontom idum ek mold
nongothe kupik ek avdémald vinégé ba néném athér
16kmar)gir) éndén i. 14 Ma Yisu Kilisi hama hathak
alovalayaysiyy. Ba intu hik auk pik vond aleba
yahath6y auk éy pali. Ma hik ya vond aleba
auk pik hathéy ya palin aéy iyom. Aéy ba yada
tem yambOya esak alaldaniyy Anyd Béy Yisu Kilisi
anén alovalanansir) iyom. 15 *Engothe kupik mena
miy engothe kupik ami, &y ma ném oyar). Nombér
ma alald 1ék abitak avomald lukmuk. 16 Yohok
16k naném kapologu] ni éndén avomald takatu ba
esopa abo ép, théldo ma Wapbmbéy anéy avomald
Islael anon.

17*Ma yov. Pop0 takatu ba yahawa hathak Yisu
hék yalenvinkupik ma hatébm. Ba intu notak ném
takép ek min ném malair) éndér ya esak lonbo ami.

18 Aiyar théld, Any6 Bén Yisu Kilisi anéy wapdm
eyabin moélonim dah6lémim. Avanén.

* 6:15: Gal5:6:2K05:17  6:17: 2Ko4:10

